
1143 hitz

Zeruko zaindariei begira 

Putrea, arrano beltza eta ugatzaren egoerari buruz mintzo dira egunotan Donostiako Kristina Enea egoitzako hitzaldietan. 

Ekain Rojo 

Txoriastea 2007 egitarauaren barruan hegazti harrapari eta sarraskijaleen egoera aztertzen ari dira egunotan Donostiako Kristina Enea egoitzan, Mandasko Dukearen Jauregi eraberrituan. SEO-Birdlife elkarteak egitaraua osatzen duen bigarren urtea da, eta iazko eskarmentuak lagunduta eskaintza oparoagoa aurkeztu dute, antolatzaileek aitortu dutenez. 

Hitzaldiak jende guztiarentzat dira, eta putreak, arrano beltzak eta ugatzak ezagutaraztea dute helburu, besteak beste. Jardunaldietan parte hartzen ari diren adituen maila goraipatu dute antolatzaileek, Euskal Herrikoak eta baita kanpokotik etorritakoak ere. Fidel Jose Fernandez y Fernandez-Arroyo, esaterako, sai arrearen azterketan mundu osoko aditu handienetakoa da, eta Montejoko parke naturalean (Espainian) putreen gainean egiten duen jarraipena azpimarragarria da. Bihar emango du hitzaldia. 

Kezkatzeko modukoa da hegazti sarraskijaleen egoera. Fernandez-Arroyoren hitzetan, inoiz izan den une txarrenean dago putrea eta sai zuria, esate baterako; munduan arriskuan dagoen espeziea da. Izan ere, hiru hamarkadetan bere populazioaren erdia galdu du. Ugatzaren etorkizuna ere ez omen da askoz hobea. 1990eko hamarkadan oreka lortzen ari zela ematen bazuen ere, beheraka dator berriz ere ugatz edo arrano gorrien kopurua. 

Arrano beltzaren egoera, bestalde, hobea da. Azpiegitura handiek haien irautea ez eragozteko ekimena hartu dute agintariek, Andres Illana Martinez GADEN taldeko adituaren irudiz. Halere, asteburuetako turismo eta aisialdiak eta gizakion eraginak haren etorkizuna kolokan jar lezakeela dio, eta baita beste hainbat espezierena ere, animaliak ugaltzea eragozten baitu: «Natura aisialdia kudeatzeko moduaren arabera izango dute zenbait hegazti espeziek etorkizuna». 

Hegazti sarraskijaleen arerio nagusia gosea da une honetan, besteak beste, hildako animalien janlekuak itxi egin baitituzte. Aho batez onartu zuten hori putreei buruz Plasenciako (Espainia) UNEDen udako ikastaroetan egindako jardunaldietan. Goseak beste hainbat arazo piztu dituela ondorioztatu zuten, pozoiz hildako hegaztiena kasu. Halaber, parke eolikoen hedapena ere mehatxu berria da harrapari eta sarraskijaleentzat. 

Putrea 

Jose Maria Fernandez Garcia IKT taldeko adituaren arabera, hiru putre espezie bizi dira Hego Euskal Herrian: sai zuria, sai arrea eta ugatza. Lurraldeka, Nafarroan eta Araban daude populazio handienak. Sarraskijaleak izaki, batez ere animalien hilikiez eta gizakiok zabortegietan utzitako materia organikoez elikatzen dira. Egoera ezberdina ikus daiteke espezie bakoitza banaka hartuz gero. 

Sai arrearen eta ugatzaren populazioak «eboluzio ona» dute Gipuzkoan, Bizkaian eta Araban. Jarraipena egiten denetik sai zuria egonkor dago, baina Fernandezek azaldu duenez, badira populazioan eragin kaltegarria izan dezaketen mehatxuak, pozoitzea azpimarratu du horien artean. «Miru gorriarekin gertatu moduan, egoera kezkagarriagoan dagoenez» sai zuriaren populazioak gehiago nabari ditu mehatxuak. Bestalde, animalia hilak jasotzeko Europako Batasunak, eta ildo horretan, aldundiek hartutako erabakiak sai arreari egin dio kalterik handiena. «Abere hilikiez elikatzen da ia osoki; gainontzeko espezieek baliabide gehiago dituztenez, badirudi ez diela hainbeste eragiten». Dena den, ondorioak ateratzeko goiz dela uste du Fernandezek. 

Montejoko parkeko arduradun Fidel Jose Fernandez y Fernandez-Arroyoren aburua erabat ezberdina da, ordea. Haren hitzetan, munduan «inoiz izan den egoera txarrenean dago putrea». 2004 eta 2005 urteetan behi eroen auzia zela eta agindu zuen Europako Batasunak animalia hilen zatiak lurretik jasotzeko, eta araudi hori gaitzetsi du Fernandez-Arroyok. «Putreak garapen iraunkor baten aktoreak direla aintzat hartu behar da, animalia hilen zatiak era garbienean desagerrarazten baitituzte». Animalia zatien erretzeak, ordea, eguratsera karbono dioxidoa igortzen duela salatu du. 

Putreak gose dira, eta horren adibide, lau kilo inguru pisatzen zuten hegaztiak topatu omen dituzte Montejon, azken hatsa ematear zeudela. Hamar kilo inguruko pisua dute osasuntsu daudenean. «Izugarria da», dio minez, 30 urte, «bizitza osoa», putreen azterketan igaro dituenaren begiruneaz. Larritasunaren tamaina azaltzeko Jesus Hernando Montejoko zaintzailearen hitzak gogora ekarri nahi izan ditu: «Lehen animalien zatiak utzi, eta berehala zetozen putreak bazka jatera, baina orain autoa jatea besterik ez da falta». 

Plasencian udan egindako jardunaldietan ateratako ondorioen arabera, pozoiaren legez kanpoko erabilera, putreen bizitokiaren inguruan parke eolikoak egitea eta gizakien eragozpena dira putreen iraupenerako beste mehatxu garrantzitsuak, ugaltze aldian bere bizimodua eragozten dutelako. 

Arrano beltza 

Arrano beltzaren egoeraz hainbat ikerketa egin ditu Andres Illana Martinezek. Arabako lurraldea aztertu izan du batik bat, Bizkai, Gipuzkoa eta Nafarroako egoera ere ezagutzen duen arren. Haren hitzetan, «duela hamar urte baino askoz hobeto dago arrano beltza, janaria badu eta azpiegitura handietatik babestua dago». Gainera, animalia harraparia da, eta ez dio EBren ekimenak eta janlekuen itxierak hainbeste kalte egiten. 

Hala ere, turismoak eta, oro har, gizakien eraginak espeziea ugaltzea eragotz dezakeelako kezka agertarazi nahi du Illanak. Nafarroan arrano beltz ugari dago, eta Araban ere populazio handia dagoela dio. Gipuzkoan bikote bat besterik ez dute hauteman, eta Bizkaian ez dago populazio finkorik, Urkiolan eta Gorbeian arranoak ikusi izan diren arren. Lurraldeka egiten dute kontaketa, hau da, bikote bakoitzak betetzen duen espazioa hautemanda. Izan ere, beste bikote bat beren eremura sartzen ez dute uzten arranoek. 2005. urteko azkeneko azterketaren arabera, Araban arrano beltzaren hamabost lurralde zeuden eta Gipuzkoan beste bat. Elikagai ugari duten tokietan, Nafarroan adibidez, arboletan ere jartzen dute habia, baina gainontzean arroketan ipini ohi dute. 

Untxia da arrano beltzaren elikagai preziatua. Harrapakin erraza da beretzat, lurrean ehizatu nahiago izaten baitu, oso handia eta pixka bat baldarra delako. Antzera gertatzen zaio erbiarekin, baina, Euskal Herrian ez dago ez untxi ez erbi askorik. «Aitzitik, gero eta aniztasun handiagoa du harrapakinei dagokienez, eta irauteko ongi moldatzen da». Izan ere, habien azpitik pasatzean orkatzen hankak aurkitu dituzte, eta mikak eta hontza handiak ere jaten dituela hauteman dute azterketan. 

Arrano beltzek Araban dituzten lurraldeak ikertu, eta albo batera utzitako lau inguru aztertu ostean, bere bizimodua eragozten duten mehatxu nagusiak ondorioztatu dituzte. Horien artean, gizakien eraginaren garrantzia azaldu dute. «Lehen azpiegiturak eraikitzea izan zitekeen arazoa, baina orain espezie hauek duten oztopo nagusietakoa turismoa da, hau da, adibidez mendi ibiliak eta noranahiko ibilgailuen erabilera». 

Oztopo horietatik ihesi, arranoak leku arriskutsuagoetan ugaldu eta hazten dira. «Harkaitz multzo ikusgarrietan ugaldu eta hazten den animalia da, baina, horixe da hain zuzen asteburuetan eta Aste Santuan jendeak bisitatzen duena». Klima aldaketak ere arrano beltza ugaltzeko oztopo izan daitekeela dio Illanak. «Martxoan elurte berantiarra izan daiteke eta ugaltzea eragotzi». 

Ugatz edo arrano gorria 

Hego Euskal Herrian, Nafarroako ekialdean dago ugatzen populazio handiena, Gipuzkoan Aralarko mendikatean batzuetan ikusi den arren. Euskal Herriko 12 ugatz bikoteren ugaltze eremua Burgiko arroila da. Iberiar penintsula oro har hartuta, Pirineotan soilik dago populazio egonkorra: Katalunian 70 bikote daude, eta Aragoin 25. 

Juan Jose Molina Perez natura adituaren arabera, «beherakada latza jasaten ari da populazioan». Abeltzainak abereen gorpuak jasotzera derrigortzean hegazti sarraskijaleak elikatzeari utzi zioten, eta ugatza da gehien pairatzen ari dena, Perezen irudiz, «egoera txarrenean zegoen espeziea baitzen». 

Fernandez Garciaren arabera, «ezin esan daiteke ugatzaren egoera ona denik», baina Gipuzkoan, Bizkaian eta Araban behinik behin eboluzio positiboa duela dio. Oroz gain, Perezen esanetan, elikagai falta da ugatzaren mehatxu handiena. «Egun duen arazorik handiena gosea da, eta horrek beste hainbat areagotzea ekartzen du». Ugatza elikagai «ziurren» faltan beste norabait doa bila, eta pozoitzea horren errua da. Parke eolikoen mehatxua berria dela dio, eta plangintzaren baitakoa dela argitu du. «Ongi jarritako parke eoliko batek ez lioke hegaztiei kalte egin beharko». Halere, irizpide ekonomikoa ekologikoari gainjartzen zaiola salatu du. «Hegaztientzat oso kaltegarria den lekuetan jartzen ari dira eta min handia egiten ari zaie». 

